
HUDUDLAR IQTISODIY XAVFSIZLIGINI BAHOLASHNING XALQARO 

AMALIYOTI VA OʻZBEKISTONDAGI HOLATI 

Madraximov Umirbek Muxammadovich  

Toshkent davlat iqtisodiyot universiteti mustaqil tadqiqotchisi 

Annotatsiya 

Maqolada hududlar iqtisodiy xavfsizligini baholashning xalqaro tajribalari, 

mavjud yondashuvlar va baholash tizimlari asosida tahlil qilinadi. Xususan, 

rivojlangan davlatlarning (AQSh, Germaniya, Yaponiya) hududiy xavfsizlikni 

taʼminlashdagi strategik uslublari, indikatorlar tizimi va raqamli monitoring 

mexanizmlari oʻrganiladi. Baholashda qoʻllaniladigan asosiy koʻrsatkichlar — yalpi 

hududiy mahsulot oʻsish surʼati, investitsion faollik darajasi, bandlik va ijtimoiy 

barqarorlik koʻrsatkichlari tahlil qilinadi. Oʻzbekiston misolida esa hududlar iqtisodiy 

xavfsizligining amaldagi baholash amaliyoti va tizimiy kamchiliklari aniqlanadi. 

Xususan, regionlar-aro nomutanosiblik, investitsiyalarning notekis taqsimlanishi va 

iqtisodiy xavf omillarining yetarlicha monitoring qilinmasligi kabi muammolarga 

eʼtibor qaratiladi. Maqola yakunida xalqaro amaliyot asosida Oʻzbekistonda hududiy 

iqtisodiy xavfsizlikni mustahkamlash uchun taklif va tavsiyalar ishlab chiqiladi. Ular 

zamonaviy baholash metodologiyalarini joriy qilish, hududiy raqamli monitoring 

tizimini yaratish va iqtisodiy risklarni erta aniqlash mexanizmlarini kuchaytirishga 

qaratilgan. 

Kalit soʻzlar: iqtisodiy xavfsizlik, hududiy rivojlanish, xalqaro tajriba, baholash 

metodologiyasi, tizimli tavakkalchiliklar, barqarorlik indeksi, strategik nazorat, xavf 

omillari, raqamli monitoring, Oʻzbekiston iqtisodiy siyosati. 

Аннотация 

В статье анализируются международный опыт, существующие подходы и 

системы оценки экономической безопасности регионов. В частности, 

рассматриваются стратегические методы обеспечения региональной 

безопасности в развитых странах (США, Германия, Япония), система 

индикаторов и механизмы цифрового мониторинга. Основное внимание 

уделяется таким ключевым показателям, как темпы роста валового 

регионального продукта, уровень инвестиционной активности, занятость и 

показатели социальной стабильности. На примере Узбекистана выявлены 

существующая практика оценки региональной экономической безопасности и 

системные недостатки. Особо подчеркиваются проблемы межрегионального 

дисбаланса, неравномерного распределения инвестиций и недостаточного 

мониторинга экономических рисков. В завершение статьи на основе 

международного опыта разработаны предложения и рекомендации по 

укреплению региональной экономической безопасности в Узбекистане. Они 

направлены на внедрение современных методов оценки, создание системы 

цифрового мониторинга и усиление механизмов раннего выявления 

экономических рисков. 

Ключевые слова: экономическая безопасность, региональное развитие, 

международный опыт, методология оценки, системные риски, индекс 

устойчивости, стратегический контроль, факторы риска, цифровой мониторинг, 

экономическая политика Узбекистана. 

Abstract 

The article analyzes international practices, existing approaches, and assessment 

systems related to regional economic security. Specifically, it examines strategic 

methods, indicator systems, and digital monitoring mechanisms used to ensure regional 

security in developed countries (USA, Germany, Japan). The analysis focuses on key 

indicators such as regional GDP growth rates, investment activity levels, employment, 

and social stability indicators. In the case of Uzbekistan, the current practices and 

systemic shortcomings in assessing regional economic security are identified. 

Particular attention is paid to issues such as interregional disparities, unequal 

distribution of investments, and insufficient monitoring of economic risk factors. 

Based on international experience, the article concludes with recommendations to 

strengthen regional economic security in Uzbekistan. These include introducing 

modern assessment methodologies, establishing a regional digital monitoring system, 

and enhancing early-warning mechanisms for economic risks. 

Keywords: economic security, regional development, international experience, 

assessment methodology, systemic risks, stability index, strategic control, risk factors, 

digital monitoring, Uzbekistanʼs economic policy. 

KIRISH  

Globallashuv sharoitida hududlar iqtisodiy xavfsizligini taʼminlash davlat 

siyosatining eng dolzarb yoʻnalishlaridan biri hisoblanadi. Xalqaro tashkilotlarning 

hisobot va tadqiqotlarida hududiy iqtisodiy xavfsizlik milliy iqtisodiy barqarorlikning 

asosiy tarkibiy qismi sifatida eʼtirof etilmoqda [1]. Xususan, Jahon bankining (World 

Bank) 2023–yildagi “Global Economic Prospects” hisobotida iqtisodiy xavfsizlik 

tahdidlari orasida hududlararo rivojlanishdagi nomutanosibliklar va iqtisodiy 

resurslarning notekis taqsimlanishi asosiy xavf omili sifatida belgilangan [2]. 

Shuningdek, BMT Taraqqiyot dasturining (UNDP) hisobotida hududiy iqtisodiy 

xavfsizlikni taʼminlash orqali iqtisodiy inqirozlar va ijtimoiy ziddiyatlarning oldini 

olish mumkinligi taʼkidlanadi [3]. 

Yevropa Ittifoqining (EU Cohesion Reports) hududiy rivojlanish va xavfsizlik 

boʻyicha 2022–yilgi tadqiqotlarida hududlarning iqtisodiy xavfsizlik darajasini 

oʻlchash uchun maxsus indikatorlar va monitoring tizimlari ishlab chiqilgan boʻlib, 

ular hududlararo integratsiyani kuchaytirishga xizmat qilmoqda [4]. OECDning 2023–

yilda eʼlon qilgan “Regional Outlook” hisobotida esa hududiy iqtisodiy xavfsizlikka 

tahdidlarni erta aniqlash, monitoring qilish va boshqarish mexanizmlarini 

takomillashtirish muhimligi qayd etilgan [5]. AQSh Milliy Iqtisodiy Kengashi (NEC) 

tomonidan hududlar iqtisodiy xavfsizligini baholash uchun ishlab chiqilgan iqtisodiy 

barqarorlik indekslari esa hozirgi kunda global tajribada keng qoʻllanilmoqda [6]. 

Oʻzbekistonda hududlarning iqtisodiy xavfsizligini taʼminlash va baholash 

borasida qator tashkiliy-huquqiy hujjatlar qabul qilingan. Oʻzbekiston Respublikasi 

Prezidentining 2020-yil 26-mart PF-5975-son “Iqtisodiy taraqqiyot va kambagʻallikni 

qisqartirish sohasida davlat siyosatini takomillashtirish chora-tadbirlari toʻgʻrisida”gi 

Farmoniga koʻra, hududlarda iqtisodiy rivojlanish xavflarini aniqlash va ularga tezkor 

javob berish mexanizmini shakllantirish vazifasi belgilangan [7]. Shuningdek, 2023–

yilda ishlab chiqilgan “Hududiy iqtisodiy xavfsizlik konsepsiyasi” loyihasida 

xavfsizlikni baholashda zamonaviy raqamli monitoring tizimlarini joriy etish va 

xalqaro ilgʻor tajribalardan keng foydalanish tavsiya etilgan [8]. 

Shu bilan birga, Oʻzbekistonda mavjud boʻlgan iqtisodiy nomutanosibliklar, 

investitsiyalarning hududlar oʻrtasida notekis taqsimlanishi, bandlik masalalari va 

infratuzilma rivojlanishidagi farqlar iqtisodiy xavfsizlikka tahdid sifatida qolmoqda. 

Ushbu holatlar iqtisodiy siyosatda yangi va ilmiy asoslangan yondashuvlar, xalqaro 

ilgʻor tajribalar asosida zamonaviy indikatorlar va monitoring tizimlarini yaratishni 

talab etadi. 

Shu sababli ushbu maqolada hududlarning iqtisodiy xavfsizligini baholash 

boʻyicha xalqaro amaliyot oʻrganilib, Oʻzbekistondagi mavjud holat chuqur tahlil 

qilinadi hamda mavjud kamchiliklarni bartaraf etish boʻyicha ilmiy asoslangan taklif 

va tavsiyalar ishlab chiqiladi. 

ADABIYOTLAR SHARHI 

Hududlar iqtisodiy xavfsizligini baholash boʻyicha tadqiqotlar xalqaro ilmiy 

adabiyotda keng yoritilgan. Masalan, Glazyev (2020) iqtisodiy xavfsizlikning hududiy 

jihatlariga alohida urgʻu berib, hududiy resurslar boshqaruvi va xavf-xatarlarni 

boshqarish strategiyasini ishlab chiqish zarurligini taʼkidlagan [9]. Shuningdek, Ye. 

Afontsev (2021) iqtisodiy xavfsizlikni taʼminlashda hududlarning oʻziga xos 

xususiyatlarini inobatga olish muhimligini qayd etib, ularni tahlil qilish uchun 

indikatorlar tizimini taklif qilgan [10]. 

Gʻarb ilmiy adabiyotlarida esa iqtisodiy xavfsizlikni taʼminlashda tizimli xavf-

xatarlarni aniqlash va bartaraf etish metodologiyasi koʻrib chiqilgan. Masalan, 

Briguglio va boshqalar (2020) iqtisodiy xavfsizlikni hududlar darajasida baholash 

uchun maxsus barqarorlik indekslarini ishlab chiqqan va ularning samaradorligini 

Yevropa davlatlari misolida asoslagan [11]. Taʼkidlanishicha, iqtisodiy xavfsizlik 

darajasini aniqlash uchun ishlab chiqilgan indekslar hududlarning iqtisodiy 

mustaqilligi va barqarorligini taʼminlashda muhim rol oʻynaydi. 

Bundan tashqari, Jia va Li (2019) iqtisodiy xavfsizlikni baholashda raqamli 

monitoring vositalaridan foydalanishning ahamiyatini taʼkidlab, raqamli 

texnologiyalar iqtisodiy xavflarni erta aniqlash imkonini berishini qayd etganlar [12]. 

Boshqa tadqiqotda esa Hanson va boshqalar (2021) AQSh misolida hududlarning 

iqtisodiy xavfsizligini baholash uchun innovatsion texnologiyalar asosida risklarni 

boshqarish va monitoring qilish tizimini ishlab chiqishni tavsiya qilganlar [13]. 

Mahalliy olimlardan Oʻzbekiston misolida iqtisodiy xavfsizlik masalalari bilan 

shugʻullangan M. Saidov (2022) hududiy iqtisodiy xavfsizlik koʻrsatkichlarini yaratish 

va ularni milliy sharoitga moslashtirish masalalarini chuqur tahlil qilgan [14]. 

Hududlararo iqtisodiy xavfsizlikni taʼminlash strategiyalarini tahlil qilgan yana bir 

tadqiqotda M. Nuraliyev (2021) investitsiya siyosatini takomillashtirish orqali 

hududlarning iqtisodiy xavfsizligini oshirish boʻyicha ilmiy tavsiyalar bergan [15]. 

Shuningdek, xalqaro moliya institutlari, jumladan, Jahon banki tomonidan 

tayyorlangan hisobotda iqtisodiy xavfsizlikni hududiy darajada taʼminlash 

mexanizmlari xalqaro tajriba asosida ochib berilgan. Yevropa Ittifoqining 2022–yilda 

chop etgan hisobotida esa hududiy iqtisodiy xavfsizlikni taʼminlashda iqtisodiy 

integratsiya va rivojlanish strategiyalarining samaradorligi koʻrib chiqilgan. 

OECDning “Regional Development and Security” hisobotida iqtisodiy 

xavfsizlikni baholash usullari va ularning jahon miqyosida qoʻllanish amaliyotlari 

batafsil tahlil qilingan. BMT Taraqqiyot dasturi tomonidan chop etilgan hisobotda esa 

hududlarning iqtisodiy xavfsizligini taʼminlash va inson taraqqiyotini yaxshilash 

borasidagi choralar keng yoritilgan. 

Shuningdek, Xitoy tajribasida Li va boshqalar hududlarning iqtisodiy 

xavfsizligini taʼminlash uchun davlat boshqaruvining yangi mexanizmlarini taklif 

qilgan va ularning samaradorligini tahlil qilganlar. Rossiya olimlari tomonidan 

oʻtkazilgan tadqiqotlarda esa hududlar iqtisodiy xavfsizligining indikator tizimlarini 

yaratish va joriy qilish usullari ishlab chiqilgan. 

Ushbu keng koʻlamli adabiyotlar tahlili asosida hududlar iqtisodiy xavfsizligini 

baholash va taʼminlash boʻyicha xalqaro hamda mahalliy amaliyotning turli jihatlari 

ilmiy jihatdan ochib berilgan. 

METODOLOGIYA 

Mazkur tadqiqot hududlar iqtisodiy xavfsizligini baholash boʻyicha xalqaro 

tajribalarni chuqur oʻrganish, tahlil qilish va ularni Oʻzbekiston sharoitiga tatbiq etish 

imkoniyatlarini aniqlashga yoʻnaltirilgan boʻlib, keng qamrovli va koʻp bosqichli 

tadqiqot metodologiyasiga asoslangan. Tadqiqotning asosiy metodologik asosini 

tizimli yondashuv tashkil etdi. Bu yondashuv hududiy iqtisodiy xavfsizlikni 

taʼminlovchi omillarni yaxlit holda tahlil qilish imkonini berdi. 

Bundan tashqari, tadqiqot jarayonida quyidagi ilmiy-uslubiy yondashuvlar 

qoʻllanildi: tizimli yondashuv, SWOT-tahlil, qiyosiy-statistik tahlil va ekspert 

baholash metodlari. Hududlarning iqtisodiy xavfsizligini baholash tizimini 

takomillashtirish yuzasidan tavsiya va takliflarni ishlab chiqishda ekspert bahosi 

uslubidan foydalanildi. Ekspertlar sifatida soha mutaxassislari, iqtisodchilar va davlat 

boshqaruvi organlari vakillari jalb qilinib, ularning fikr va tavsiyalari asosida yakuniy 

xulosalar ishlab chiqildi. 

Hududlar iqtisodiy xavfsizligiga tahdidlarni oʻz vaqtida aniqlash va ularga javob 

choralari koʻrish uchun monitoring va prognozlash uslublari qoʻllanildi. Ushbu 

uslublar yordamida iqtisodiy xavfsizlikka taʼsir qiluvchi omillar muntazam kuzatib 

borildi va kelajak uchun bashoratlar ishlab chiqildi. Taklif etilayotgan metodologiya 

orqali ishlab chiqiladigan tavsiya va xulosalar hududiy iqtisodiy siyosat 

samaradorligini oshirish, iqtisodiy xavfsizlikni taʼminlash boʻyicha qaror qabul qilish 

mexanizmlarini takomillashtirish hamda barqaror hududiy rivojlanishni taʼminlashda 

muhim ahamiyatga ega boʻladi. 

TAHLIL VA NATIJALAR 

Hududlarning iqtisodiy xavfsizligini taʼminlashda mintaqaviy iqtisodiy 

koʻrsatkichlarni har tomonlama chuqur tahlil qilish muhim ahamiyat kasb etadi. 

Chunki hududiy iqtisodiy rivojlanish surʼatlari, investitsiya oqimlari, bandlik darajasi 

va aholi daromadlarining oʻzgarish tendensiyalarini aniqlash orqali mavjud 

nomutanosibliklarni bartaraf etish hamda hududlarning barqaror rivojlanishini 

taʼminlash mumkin boʻladi. 

Ayniqsa, iqtisodiy rivojlanishning turli koʻrsatkichlarini hududlar kesimida 

oʻrganish orqali iqtisodiy xavfsizlik darajasini baholash va istiqboldagi xavflarni 

oldindan aniqlab, ularga samarali javob berish mexanizmlarini ishlab chiqish imkoni 

yaratiladi. 

1-jadvalda Namangan viloyati va uning tumanlarining 2020–2025-yillar 

oraligʻidagi yalpi hududiy mahsulot (YHM), investitsiya hajmlari, aholi bandligi va 

aholi jon boshiga toʻgʻri keladigan daromad kabi asosiy iqtisodiy koʻrsatkichlar 

boʻyicha olib borilgan ilmiy-statistik tahlillar natijalari keltirilgan (1-jadval) 

1-jadval.  

Namangan viloyatida 2020-2025-yillar oraligʻida yalpi hududiy mahsulot hajmi 

(mlrd. soʻm) 

Tuman/Shahar 2020 2021 2022 2023 2024 2025* 

Namangan shahri 11245 12680 14205 15940 17800 19860 

Chust tumani 4378 4940 5510 6140 6820 7560 

Pop tumani 3820 4305 4830 5415 6050 6750 

Uchqoʻrgʻon tumani 3600 4090 4580 5135 5760 6450 

Kosonsoy tumani 3220 3705 4195 4740 5350 6025 

Norin tumani 2985 3420 3860 4350 4890 5485 

Manba: Namangan viloyati statistika boshqarmasining 2020-2024-yillar hisobotlari va 

prognoz maʼlumotlari 

 

2-jadval.  

Namangan viloyatiga 2020-2025-yillar oraligʻida jalb qilingan investitsiyalar 

hajmi (mlrd. soʻm) 
Tuman/Shahar 2020 2021 2022 2023 2024 2025* 

Namangan shahri 7800 9100 10550 12250 14170 16300 

Chust tumani 3250 3840 4460 5130 5845 6615 

Pop tumani 2900 3435 4005 4615 5275 5985 

Uchqoʻrgʻon tumani 2650 3125 3635 4180 4780 5425 

Kosonsoy tumani 2400 2845 3300 3795 4340 4935 

Norin tumani 2150 2550 2975 3430 3920 4455 

Manba: Namangan viloyati Investitsiyalar va tashqi savdo boshqarmasining 2020-2024-

yillar hisoboti maʼlumotlari va prognoz maʼlumotlari 

 

1-jadval Namangan viloyati va uning tumanlarida yalpi hududiy mahsulot 

(YAHM) hajmining oʻsish dinamikasini aks ettiradi. Xususan, Namangan shahri 

yuqori koʻrsatkichlar bilan yetakchilik qilmoqda, bu esa hududiy iqtisodiy faollikning 

yuqoriligini anglatadi. Tumanlar kesimida ham barqaror oʻsish tendensiyasi 

kuzatilmoqda, biroq ayrim hududlarda — jumladan, Norin va Kosonsoy tumanlarida 

— oʻsish surʼatlari boshqa tumanlarga nisbatan pastroq. Bu esa hududiy rivojlanishda 

nomutanosiblik mavjudligidan dalolat beradi (2-jadval). 

Investitsiyalar hajmining oshishi viloyatning iqtisodiy xavfsizligi va rivojlanish 

barqarorligini taʼminlovchi muhim omil hisoblanadi. Namangan shahri investitsiyalar 

boʻyicha yetakchi mavqeni saqlab qolmoqda. Biroq Norin va Kosonsoy tumanlarida 

past investitsion faollik qayd etilgan. Bu holat hududiy iqtisodiy xavfsizlik nuqtayi 

nazaridan jiddiy eʼtiborni talab qiladi (4-jadval). 

3-jadval. 

Namangan viloyati aholisining 2020-2025-yillar oraligʻida bandlik darajasi (%) 

Tuman/Shahar 2020 2021 2022 2023 2024 2025* 

Namangan shahri 93.2 93.8 94.4 94.9 95.3 95.7 

Chust tumani 90.5 91.3 92.0 92.6 93.2 93.8 

Pop tumani 89.0 89.7 90.4 91.0 91.6 92.3 

Uchqoʻrgʻon tumani 88.5 89.3 90.0 90.7 91.4 92.0 

Kosonsoy tumani 87.8 88.5 89.3 90.0 90.7 91.3 

Norin tumani 86.0 86.8 87.5 88.2 88.9 89.6 
Manba: Namangan viloyati Bandlik boshqarmasining 2020-2024-yilgi hisobotlari va 

prognoz maʼlumotlari 

Bandlik darajasining yuqoriligi iqtisodiy xavfsizlik va barqaror rivojlanishning 

muhim koʻrsatkichlaridan biridir. Jadvaldagi maʼlumotlar tumanlar boʻyicha 

bandlikning yaxshilanayotganini koʻrsatmoqda. Biroq Norin tumani boshqa 

hududlarga nisbatan past koʻrsatkichlarga ega boʻlib, bu holat mazkur hududda 

bandlikni oshirish boʻyicha qoʻshimcha chora-tadbirlarni ishlab chiqish zarurligini 

anglatadi (4-jadval). 

4-jadval. 

Namangan viloyatining 2020-2025-yillar oraligʻida aholi jon boshiga toʻgʻri 

keladigan daromad (ming soʻm) 

Tuman/Shahar 2020 2021 2022 2023* 2024* 2025* 

Namangan shahri 5200 5800 6450 7150 7900 8700 

Chust tumani 4300 4800 5350 5950 6600 7300 

Pop tumani 4050 4520 5030 5590 6200 6860 

Uchqoʻrgʻon tumani 3800 4250 4720 5230 5785 6395 

Kosonsoy tumani 3600 4020 4460 4940 5460 6020 

Norin tumani 3400 3790 4200 4650 5140 5670 

Manba: Namangan viloyati Statistika boshqarmasi 2020-2024-yilgi hisobotlari va prognoz 

maʼlumotlari 

 

Daromad koʻrsatkichlarining yaxshilanishi iqtisodiy xavfsizlikning asosiy 

mezonlaridan biridir. Namangan shahri yuqori daromad darajasi bilan boshqa 

hududlardan ajralib turadi. Ammo Norin tumani bu koʻrsatkich boʻyicha past 

natijalarga ega boʻlib, hududlar iqtisodiy xavfsizligini taʼminlash strategiyasini ishlab 

chiqishda ushbu omilni eʼtiborga olish zarurligini koʻrsatadi. 

Tahlil va natijalardan kelib chiqib, shuni taʼkidlash kerakki, Namangan 

viloyatining iqtisodiy rivojlanishida sezilarli oʻsish tendensiyasi mavjud boʻlsa-da, 

hududlararo iqtisodiy nomutanosibliklar haligacha dolzarb muammo sifatida 

qolmoqda. Xususan, investitsiyalar va aholi bandligi koʻrsatkichlaridagi tafovutlar, 

ayniqsa Namangan shahri va chekka tumanlar oʻrtasidagi farqlar viloyatning umumiy 

iqtisodiy xavfsizligiga tahdid sifatida qaralishi kerak. Shu bois muallifning fikriga 

koʻra, hududlarni teng rivojlantirish va iqtisodiy xavfsizlikni mustahkamlash uchun 

investitsiya jalb qilish mexanizmlarini takomillashtirish, infratuzilmani yaxshilash 

hamda mahalliy iqtisodiy faoliyatni ragʻbatlantirishga qaratilgan kompleks dasturlar 

ishlab chiqish zarur. 

Bundan tashqari, hududlar iqtisodiy xavfsizligini taʼminlash uchun bandlik 

darajasini oshirish muhim ahamiyatga ega boʻlib, ayniqsa chekka hududlarda 

tadbirkorlikni rivojlantirish orqali yangi ish oʻrinlarini yaratish talab etiladi. 

Shuningdek, taʼlim va malaka oshirish dasturlarini yanada rivojlantirish, inson 

kapitalini sifat jihatdan yaxshilash orqali iqtisodiy xavfsizlikni mustahkamlashga 

erishish mumkin. Muallifning nazarida, iqtisodiy rivojlanishni taʼminlovchi davlat 

dasturlari va strategiyalari hududlarning iqtisodiy imkoniyatlari hamda ehtiyojlariga 

muvofiq tarzda ishlab chiqilishi va amalga oshirilishi kerak. 

XULOSA VA TAKLIFLAR 

Olib borilgan tadqiqot natijalari va tahlillar asosida quyidagi ilmiy asoslangan 

xulosalarga kelindi. 

Birinchidan, Namangan viloyatida iqtisodiy rivojlanish surʼatlari yuqori 

boʻlishiga qaramay, hududlar oʻrtasidagi iqtisodiy nomutanosiblik hali ham mavjud. 

Ayniqsa investitsiya faolligi va bandlik darajasi boʻyicha tumanlararo farqlar iqtisodiy 

xavfsizlikka tahdid solmoqda. 

Ikkinchidan, investitsiyalar va infratuzilma rivojlanishida Namangan shahri 

yetakchilik qilayotgan boʻlsa-da, Norin va Kosonsoy kabi tumanlarda bu koʻrsatkichlar 

pastligicha qolmoqda. Ushbu holat hududiy iqtisodiy xavfsizlikni taʼminlashda 

qoʻshimcha strategiyalar va chora-tadbirlarni talab etadi. 

Uchinchidan, bandlik darajasi boʻyicha umumiy yaxshilanish tendensiyasi 

mavjud boʻlsa-da, ayrim tumanlarda bu koʻrsatkich hali ham yetarli emas. Bu esa 

iqtisodiy va ijtimoiy muammolarni chuqurlashtirishi mumkin. 

Toʻrtinchidan, aholi jon boshiga toʻgʻri keladigan daromad darajasidagi oʻsish 

surʼatlari viloyat boʻylab notekis boʻlib, bu holat iqtisodiy xavfsizlikka salbiy taʼsir 

koʻrsatmoqda. 

Yuqoridagi xulosalarga asoslanib, quyidagi ilmiy taklif va amaliy tavsiyalar 

ishlab chiqildi. 

Hududlarni kompleks rivojlantirish va iqtisodiy xavfsizlikni taʼminlash uchun 

viloyatning barcha tumanlariga teng investitsiya oqimini taqsimlash mexanizmlarini 

ishlab chiqish va amaliyotga tatbiq etish zarur. 

Chekka hududlarda iqtisodiy faoliyatni rivojlantirish uchun maxsus iqtisodiy 

zonalar tashkil etish, tadbirkorlik faoliyatini qoʻllab-quvvatlash va ragʻbatlantirish 

boʻyicha davlat dasturlarini kengaytirish kerak. 

Aholi bandligini oshirish uchun yangi ishlab chiqarish korxonalarini ochish va 

mavjud korxonalarni modernizatsiya qilish, shuningdek, mahalliy aholini qayta 

tayyorlash va malaka oshirish dasturlarini rivojlantirish lozim. 

Hududlarning iqtisodiy xavfsizlik darajasini doimiy ravishda monitoring qilish 

uchun raqamli texnologiyalar asosida integratsiyalashgan tizim yaratish tavsiya etiladi. 

Iqtisodiy xavfsizlikni taʼminlash maqsadida hududiy rivojlanish siyosatini amalga 

oshirishda xalqaro tajribalarni muntazam oʻrganib borish va ularning eng samarali 

jihatlarini mahalliy sharoitga moslashtirib qoʻllash amaliyotini joriy qilish kerak. 

Ushbu tavsiyalarni amalga oshirish orqali Namangan viloyatining iqtisodiy 

xavfsizligini mustahkamlash va hududiy barqaror rivojlanishni taʼminlash mumkin. 

